
薤露歌

作者：劉基　元末明初

本作品收錄於《列朝詩集/甲前01》

版本信息

蜀琴且勿彈，齊竽且莫吹。

四筵並寂聽，聽我薤露詩。

昨日七尺軀，今日為死屍。

親戚空滿堂，魂氣安所之。

金玉素所愛，棄捐篋笥中。

佩服素所愛，淒涼掛悲風。

妻妾素所愛，洒淚空房櫳。

賓客素所愛，分散各西東。

讎者自相快，親者自相悲。

有耳不复聞，有目不复窺。

薤露歌

譬彼燭上火，一滅無光輝。

譬彼空中雲，散去絕餘姿。

人生無百歲，百歲复如何。

誰能將兩手，挽彼東逝波。

古來英雄士，俱巳歸山阿。

有酒且盡歡，聽我薤露歌。

此作品在全世界都属于公有领域，因为作者逝世已经超过100年，且作品于1931年1月1日

之前出版。

